
Аннотация. Мақолада юнон-рум курашининг жаҳонда, жумладан, Ўзбекистонда 

ривожланиши тарихига бағишланган бўлиб, унда бу кураш турининг қоидалари  қисқача 

баён этгилган. Шунингдек, мақолада юнон-рум курашини Ўзбекистонда янада 

оммалаштириш муаммолари кўрсатиб ўтилган.  

Жисмоний тарбия ва курашнинг ривожланишида Қадимги Юнонистон алоҳида ўрин тутади. 

Эрамиздан аввалги IX-VIII асрларда Қадимги Юнонистонда жисмоний тарбия тизими яратилди 

ва у ҳозиргача ўз аҳамиятини йўқотмаган. Махсус мактабларда тажрибали ўқитувчилар кураш, 

шунингдек, қисқа масофаларга югуриш, узунликка сакраш, найза ва диск улоқтиришлардан 

ташкил топган дастур бўйича болалар тайёргарлигига алоҳида эътибор берганлар. Шу билан бирга, 

шуғулланувчилар қўл жангини олиб бориш, тошлар улоқтириш малакасини эгаллаб борганлар. 

Қадимги Юнонистондаги кураш техникаси ва унинг ривожланиши тўғрисида кўп сонли 

ҳайкаллар, амфоралар ҳамда вазалардаги тасвирлар, қадимий шоирлар, тарихчилар, файласуфлар 

– Гомер, Пиндар, Платон ва бошқаларнинг асарлари гувоҳлик беради. Масалан, Гомернинг 

“Илиада”сида (эрамиздан аввалги IХ-VIII асрларда) Аякс ва Одиссей ўртасидаги беллашув 

шундай баён этилади: “Курашчилар белбоғларини тақиб, майдон ўртасига чиқдилар ҳамда 

қўллари билан маҳкам чирмашиб, бир-бирларини ўраб олдилар. Кучли қучоқлашиш остида 

қаҳрамонларнинг гавдалари қирсиллади, зўриқди ва улардан тер қуйила бошлади. Курашчилар 

гавдасидан қонлар сизиб чиқа бошлади, лекин улар олишишни давом эттиравердилар”. 

Курашнинг бошқа жисмоний машқлар билан бир қаторда санъатга тенглаштирилиши ўша 

даврнинг ўзига хос хусусияти эди. 

Қадимги Юнонистон Олимпия ўйинлари ватанига айланди (эрамиздан аввалги 766 й.). 

Биринчи Олимпия ўйинлари дастурига қадимги кураш мустақил спорт тури (эрамиздан аввалги 

708 й.гача), шунингдек махсус бешкурашнинг таркибий қисми сифатида (эрамиздан аввалги 708 

й.дан бошлаб) киритилган.Ўша даврдаги кўпгина таниқли арбоблар – математик Пифагор, шоир 

Еврипид ва файласуф Платон, Пиндар ҳамда бошқалар Олимпия ўйинлари ғолиблари бўлишган. 

Юнонларнинг ҳар томонлама жисмоний тарбиялаш тизими ўрнини Қадимги Римдаги аниқ 

ифодаланган ҳарбий-жисмоний тарбия эгаллади. Бунда жанговар ўйинлар ва сафдаги 

тайёгарликка катта эътибор қаратилди. Гладиаторлар жанги ва жанговар аравачаларда 

мусобақалашиш каби томошабоп ўйинлар катта ўринни эгаллай бошлади. 

Кураш энг қадимий, ҳаммабоп ва кенг тарқалган миллий спорт турларидан биридир. Спорт 

кураши мактаби – эркин кураш, юнон- рум кураши, самбо ҳамда дзюдонинг муваффақияти барча 

халқлардаги миллий кураш турлари, хусусан, ўзбекча миллий кураш турлари, грузинча чидаоба, 

қирғизча курес, қозоқча курес, корея кураши, кўл кураши – армрестлинг, сирим ва бошқаларнинг 

кенг ривожланганлиги билан белгиланади. Дунёда хар бир мамлакатда ўзига хос кураш тури 

мавжуд, улардан Ўзбекистонда кучли ривожланиб келаётгани: бухороча ва фарғонача кураш 

турларидир. 

ХVIII-ХIХ асрларда Европада, айниқса, Францияда кураш билан қизиқиш қайта тиклана 

бошлади. Аҳоли ўртасида курашга бўлган қизиқишнинг уйғониши кўп сонли профессионал 

курашчиларнинг пайдо бўлишига сабаб бўлди. ХIХ аср ўртасида Парижда биринчи 

ихтисослашган кураш майдонлари очилди, шунинг учун 1848 йил Францияда профессионал кураш 

ривожланишининг бошланиши ҳисобланади. Шу тариқа бу спорт тури халқаро майдонда танилди. 

Бу кураш тури Европанинг ҳамма давлатларида “французча кураш” номи билан кенг тарқалди. 

Курашнинг Қадимги Юнонистон, Қадимги Римда ривожланганлигини ҳисобга олган ҳолда 

французча курашга “юнон-рум” кураши номи берилди. У бизнинг мамлакатимизда узоқ вақт 

“классик кураш” деб атаб келинган. Олимпия ўйинлари тикланиши билан 1896 йилдаги Олимпия 

ўйинлари дастурига кураш ҳам киритилди. 1898 йилдан бошлаб Европа чемпионати, 1904 йилдан 

эса жаҳон чемпионатлари ўтказиб келинади. 1912 йилда ҳаваскорлар ўртасида кураш 

мусобақаларини кузатиш ва ўтказиш бўйича Халқаро қўмита тузилди. 1921 йилда мазкур қўмита 

Халқаро ҳаваскорлар кураш федерациясига (ФИЛА) айлантирилди. У ҳозирда ҳам фаолият 

кўрсатиб келмоқда. ФИЛА жаҳондаги энг йирик ва таъсир доираси катта спорт ташкилоти 

ҳисобланади. 

Юнон-рум курашида икки киши (спортчи) белгиланган қоидалар асосида ғолиблик учун 

олишади. Юнон-рум кураши мусобақалари диаметри 9 м (ўлчами 12x12 м) спорт майдонида 

ўтказилади. Эркаклар 55, 60, 66, 74, 85, 97 ва 120 кг вазн тоифасида курашадилар. 

Мусобақалашиш вақти 2 минутдан 3 давра, давралар орасидаги танаффус 30 секунд. Юнон-рум 

курашида эркин курашдан фарқли равишда рақибларнинг оёқ қисмидан ушлаб усуллар 

бажаришига рухсат этилмайди. Бажарилган усуллар 5 (соф ғалаба), 4 (техник устунлик ёки 

четлатиш), 3 ва 1 очко билан баҳоланади. Ғолиб тўплаган очколарига кўра аникланади. Агар 

курашчилардан бири 5 очкога мос усул бажарса, 1,2-даврада кетма-кет ғолиб деб топилса, 

рақибидан 6 очко фарқ билан ўзиб кетса, шунингдек, ҳакамлар, мураббийлар ва шифокор 

қарорига қўра олишув муддатидан олдин тўхтатилади. Қадимий кўп халқларнинг миллий кураш 

турларида замонавий Юнон-рум курашида қўлланиладиган усуллар бўлган (қадимги кураш). 

Юнон-рум кураши мусобақалари 1896 йилдан замонавий олимпиада ўйинлари дастуридан 

ўрин олган ва ўша йилдан Халқаро Олимпиада қўмитаси таклифига кўра, расман “юнон-рум 

кураши” деб атала бошланган. Юнон-рум кураши бўйича 1904 йилдан ҳаваскор (1950 йилдан 

профессионал) курашчилар ўртасида жаҳон чемпионатлари ўтказиб келинади. Юнон-рум кураши 

ва эркин кураш турларини ривожлантириш мақсадида 1912 йилда Халқаро ҳаваскор курашчилар 

ассоциацияси тузилган, унга 154 давлат (Ўзбекистон 1992 йилдан) аъзо. 

Ўзбекистонда юнон-рум кураши 19-асрнинг охирларидан оммалашган. Бунда циркда ташкил 

этилган беллашувлар муҳим роль ўйнаган. Ўзбекистонда етишиб чиққан Аҳмад полвон шундай 

мусобақаларда иштирок этган. Юнон-рум кураши қоидаларининг миллий қураш қоидаларига бир 

қадар ўхшашлиги бу спорт турининг мамлакатда тез ривожланишга замин яратди. Лев Турин, 

Герман Сандлер, Рифат ва Абдулмажид Аблаевлар каби мураббийлар раҳбарлигида Юрий 

Зеленин, Ҳамид Воҳидов, Рустам Казаков, Комил Фаткулин, Аслиддин Худойбердиев, Дилшод 

Орипов, Александр Доктуришивили сингари юнон-рум кураши усталари Олимпиада ўйинлари, 

жаҳон чемпионатлари ҳамда бошқа нуфузли мусобақаларда ғолиб чиқишган. Мамлакатдаги 487 та 

спорт мактаби ва тўгаракда 191 мураббий қўл остида 5028 киши юнон-рум кураши билан 

шуғулланади. 

Бу кураш тури бўйича мамлакатимиз спортчиларининг жаҳон миқёсида мунтазам равишда 

юксак ғалабаларга эришиши учун ихтисослаштирилган спорт мактабларида истиқболли 

спортчиларни саралаш ишларини яхши йўлга қўйиш, мураббийларнинг янги педагогик ва 

компьютер технологияларидан фойдаланиб ишлашлари учун зарур шарт-шароитлар яратиш, 

жисмоний тарбия ва спорт университетида ҳамда вилоятлардаги университетларнинг жисмоний 

тарбия факультетларида замон талабларига жавоб берадиган етук мутахассисларни тайёрлашга 

эътибор берилиши керак. 

